
AGINDUA, 2014ko maiatzaren 14koa Herri Administrazio eta Justiziako sailburuarena, Euskadiko enplegu publikoaren lege-proiektua egiteko prozedurari hasiera emateko dena 
Proiektatutako araudiaren beharra eta indarrean dagoen araudia
Uztailaren 6ko 6/1989 Legea, euskal funtzio publikoari buruzkoa, onartu zenean, Euskal Autonomia Erkidegoko administrazioetan enplegu publikoa kudeatzeko tresna nagusia sortu zen. Legearen bidez, Euskal Autonomia Erkidegoko Administrazio Orokorrarentzako, foru-aldundientzako, udalentzako eta Legearen aplikazio-eremuaren barruko gainerako erakundeentzako arau-esparru komun bat eratu zen, "funtzio publikoaren euskal eredu bat lortzeko", zioen azalpenak adierazi zuenez.
Denbora joan ahala, ordea, beharrezkoa izan zen Legearen aldaketak onartzea, hala nola azaroaren 7ko 16/1997 Legea, baita lege berriak onartzea ere: hala nola otsailaren 25eko 1/2004 Legea, Euskal Autonomia Erkidegoko Administrazio Orokorreko eta honen erakunde autonomiadunetako kidegoak eta eskalak antolatzekoa; uztailaren 17ko 4/1992 Legea, Euskal Herriko Poliziari buruzkoa; otsailaren 19ko 2/1993 Legea, Euskal Herriko Autonomia Elkarteko unibertsitatekoez kanpoko irakaskuntzarako irakasleen kidegoei buruzkoa, eta ekainaren 26ko 8/1997 Legea, Euskadiko antolamendu sanitarioarena.
Orain, berriz, beharrezkoa da arau-esparru berri bat onartzea, administrazio publikoa eraginkorragoa izan dadin eta herritarrengandik hurbilago egon dadin, eta, horretarako, beharrezkoa da helburu eta irizpide hauei erreparatzea:  
Xedea eta helburua
Lege-proiektuaren xedea da Euskadiko enplegu publikoa antolatzea, haren araubide juridikoa zehaztea eta hura kudeatzeko tresnak garatzea, oinarrizko legediaren mugen barruan eta Euskal Herriaren Autonomia Estatutuak aitortzen dituen eskumenekin bat, baita euskal funtzio publikoa arautzea eta langileen araubide juridikoa zehaztea ere.
Ildo horretan, lege-proiektuaren helburua da arau-esparru berri bat onartzea, kontuan hartuz 2007an Enplegatu Publikoaren Oinarrizko Estatutua onartu zela eta administrazio publikoek giza baliabideen eta enplegu publikoaren kudeaketa berritzeko beharra dutela Administrazio Publikoa eraginkorragoa izango bada.
Azken batean, asmoa da euskal enplegu publikoaren kalitate instituzionala hobetzea eta, horretarako, oinarrizko berrikuntza-elementuak ezartzea, enplegu publikoa profesionaltasun handiko erakunde bat izan dadin, inpartziala, eta bere emaitzak kudeatzeko arduratsua, eta herritarrei zerbitzu egiteari begiratu diezaion argi eta garbi. 
Proposatutako araudiaren edukia
Legeak ahalik eta aplikazio-eremu objektibo eta subjektiborik handiena zehaztuko du, bere aplikazio-eremuaren barruko administrazio eta erakunde guztiei dagokienez eta haiei zerbitzu egiten dieten langile mota guztiei dagokienez.
Euskal enplegu publikoaren organoak eta eskumenak arautuko ditu, baita euskal administrazio publikoetako zuzendaritza publiko profesionalaren irizpide orokorrak ere, eta funtsezkoak izango dira enplegu publikoa eta haren egitura antolatzeko tresnak, hala nola lanpostuen analisia eta jardunaren ebaluazioa. Lege-proiektuak badakar beste berrikuntza bat: karrera profesionalaren oinarriei buruzko aipamena; hau da, garapen-maila profesionalei eta karrera profesional bertikal eta horizontalari buruzko aipamena. Alde horretatik, karrera profesionala aplikatzeko, sine qua non baldintza izango da araudia garatzea.  
Gainera, lege-proiektuak hauek arautuko ditu: langile publikoen aukeraketa eta prestakuntza, funtzionariotza lortzeko eskakizunak eta hura galtzeko arrazoiak, lanpostuen hornikuntza, mugikortasuna, ordainketa-sistema, eskubide eta betebeharrak, jokabide-kodea, bateraezintasunak, diziplina-araubidea, negoziazio kolektiboa eta euskal langile publikoen eta funtzionarioen egoera administratiboen hizkuntza-normalizazioa.  
Bideragarritasun juridikoa eta materiala
Lege-proiektu hau bideragarria da alde juridiko eta materialetik Euskal Herriaren Autonomia Estatutuko 10.4. artikuluak zehazten duen eskumen-esparruaren barnean dagoelako. 
Betiere, lurralde historikoetako foru-organoen eskumenak errespetatu behar ditu arauak —Euskal Herriaren Estatutuko 37. artikuluak eta Espainiako Konstituzioko lehen xedapen gehigarriak foruak bermatzen dituztelako dute eskumenik foru-organoek—, baita antolamendu juridikoak toki-administrazioaren autonomiari aitortzen dion esparrua ere.     
Arauaren ondorioak antolamendu juridikoan
Araua onartzeak uztailaren 6ko 6/1989 Legea, euskal funtzio publikoari buruzkoa, indargabetzea ekarriko du —azaroaren 7ko 16/1997 Legeak aldatu egin zuen—, eta eragina izango du otsailaren 25eko 1/2004 Legean, Euskal Autonomia Erkidegoko Administrazio Orokorreko eta honen erakunde autonomiadunetako kidegoak eta eskalak antolatzekoan. 
Proposatutako aldaketak zuzeneko eragina izango du arau hauetan:
· Otsailaren 20ko 36/1990 Dekretuan, langileen gaietan eskuduntzak aitortzeari buruzkoan [1990eko martxoaren 8ko EHAA].
· Uztailaren 30eko 208/1990 Dekretuan, euskal administrazio publikoen kidego eta eskalen arteko baliokidetasuna zehazten duenean [1990eko abuztuaren 16ko EHAA].
· Otsailaren 28ko 75/1983 Dekretuan, Euskal Autonomia Erkidegoko administrazioaren eta haren mendeko erakunde publikoen zerbitzura dauden langileen erregistroa sortzeko denean.
· Urriaren 13ko 190/2004 Dekretuan, euskal herri-administrazioetako funtzionarioen lanpostuak betetzeko araudia onartzeko denean [2004ko urriaren 27ko EHAA] —irailaren 12ko 170/2006 Dekretuak aldatu egin zuen [2006ko irailaren 26ko EHAA]—.
· Uztailaren 30eko 207/1990 Dekretuan, euskal administrazio publikoetako funtzionarioen soldatei buruzkoan [1990eko abuztuaren 16ko EHAA] —hauek aldatu egin zuten: abenduaren 22ko 343/1992 Dekretuak [1992ko abenduaren 30eko EHAA]; azaroaren 19ko 267/1996 Dekretuak, Euskal Autonomia Elkarteko herri-administrazioetako funtzionarioen 1996ko ordainsariei buruzkoak [1996ko abenduaren 5eko EHAA]; eta abenduaren 28ko 452/1999 Dekretuak [1999ko abenduaren 30eko EHAA]—.
· Apirilaren 12ko 79/2005 Dekretuan, Euskal Autonomia Erkidegoko Administrazio Orokorreko funtzionarioentzat gordetako lanpostuen ordainsari osagarriak arautzen dituenean [2005eko maiatzaren 4ko EHAA].
· Azaroaren 11ko 339/2001 Dekretuan, euskal herri-administrazioetako funtzionarioen administrazio-egoerei buruzko araudia onartzeko denean [2002ko urtarrilaren 15eko EHAA].
· Urriaren 6ko 304/1987 Dekretuan, Euskal Herriko Autonomia Elkarteko administrazio publikoetako zerbitzuan dagoen langilegoaren ordezkatze-organoei buruzkoan eta hauteskunde-prozesua arautzeko eta lan-baldintzak eta partaidetza erabakitzekoan [1987ko urriaren 9ko EHAA] —irailaren 4ko 228/1990 Dekretuak [1990eko irailaren 10eko EHAA] eta uztailaren 28ko 328/1994 Dekretuak [1994ko abuztuaren 16ko EHAA] aldatu egin zuten—.
· Otsailaren 19ko 30/2008 Dekretuan, Euskal Autonomia Erkidegoko Administrazio Orokorreko eta haren erakunde autonomoetako langileen prestakuntza planifikatu eta antolatzeko irizpide orokorrei buruzkoan [2008ko otsailaren 27ko EHAA].
· Azaroaren 6ko 233/2012 Dekretuan, xedapen orokorrak egiteko prozeduran euskararen erabileraren normalizazioaren ikuspegia txertatzeko araubidea ezartzen duenean.
Lege-proiektuak eragina izango du haren eremu subjektiboari buruzko atalean aipatutako gainerako administrazio publiko, erakunde eta organoek funtzionarioei, lan-kontratudun langileei eta behin-behineko langileei buruz egindako arau eta hitzarmenetan.
Gainera, eragina izango du administrazio sektorialari buruzko arauetan:
· Uztailaren 17ko 4/1992 Legean, Euskal Herriko Poliziari buruzkoan —6/2006 Legeak [2006ko abenduaren 15eko EHAA] eta 2/2008 Legeak [2008ko ekainaren 23ko EHAA] aldatu egin zuten—.
· Otsailaren 19ko 2/1993 Legean, Euskal Herriko Autonomia Elkarteko unibertsitatekoez kanpoko irakaskuntzarako irakasleen kidegoei buruzkoan [1993ko otsailaren 25eko EHAA] —otsailaren 6ko 1/1998 Legeak [1998ko otsailaren 27ko EHAA] eta abenduaren 19ko 15/2008 Legeak [2008ko abenduaren 29ko EHAA] aldatu egin zuten—.
· Apirilaren 3ko 1/1996 Legean, larrialdiak kudeatzekoan [1996ko apirilaren 22ko EHAA], eta hura aldatzen duen araudian. 
· Ekainaren 26ko 8/1997 Legean, Euskadiko antolamendu sanitarioarenean.
Arau-proiektuaren eragina aurrekontuan
Dekretua Euskal Autonomia Erkidegoko sektore publikoaren zerbitzura diharduten langile publikoei aplikatuko zaie, azaroaren 11ko 1/1997 Legegintza Dekretuak, Euskadiko Ogasun Nagusiaren Antolarauei buruzko Legearen Testu Bategina onartzen duenak, 7. artikuluan xedatzen duenarekin bat.
Txosten ekonomiko bat erantsiko zaio espedienteari, azaltzeko zer-nolako eragina izan dezakeen proiektatutako arauak aurrekontu orokorretan. Hala ere, lege-proiektuaren gai bakoitza arauz garatzen eta gauzatzen denean izango du arauak eragina aurrekontuan, eta, hortaz, orduan kuantifikatu ahal izango da eragina, eta orduan sartu aurrekontuan.
Egin beharreko izapideak eta txostenak
Lege-proiektua idazteko, agindu honen edukia hartuko da aintzat, kontuan hartuz zer aukera diren onenak lortu nahi diren helburuen arabera eta ezarri nahi den araudia egokia eta legezkoa dela bermatzeko kontsulten emaitzaren arabera.
Lege-proiektua idatzitakoan, Herri Administrazio eta Justiziako sailburuak testu elebiduna onartuko du lehenik, Eusko Jaurlaritzak 2013ko maiatzaren 14an egindako bileran onartutako erabakiak xedatzen duenez.
Generoaren araberako eragina ebaluatzeko txosten bat erantsiko zaio, otsailaren 18ko 4/2005 Legeak, emakumeen eta gizonen berdintasunerakoak, 19. artikuluan eta Jaurlaritzaren Kontseiluaren 2012ko abuztuaren 21eko Erabakiak, genero-eraginaren aurreko ebaluazioa gauzatzeari buruzko jarraibideak onartzekoak eta gizonen eta emakumeen arteko desberdintasunak ekidin eta berdintasuna sustatzeko neurriak hartzeari buruzkoak, xedatzen dutenean oinarrituz.
Herri Administrazio eta Justizia Saileko Zerbitzu Zuzendaritzak txosten juridiko bat egingo du, funts objektiboa aztertzeko eta ikusteko ea edukia legediaren eta zuzenbidearen araberakoa den eta araugintza-teknikaren jarraibideei jarraitzen dien, 8/2003 Legeko 7.3. artikuluak xedatzen duenarekin bat.     
Indarrean dagoen araudiarekin bat, txosten hauek eskatuko dira nahitaez:
1. Uztailaren 6ko 6/1989 Legeak, euskal funtzio publikoari buruzkoak, 6.1.a) artikuluan eta apirilaren 9ko 188/2013 Dekretuak, Herri Administrazio eta Justizia Sailaren egitura organikoa eta funtzionala ezartzekoak, 16.a) artikuluan aitortzen dioten eskudantzia erabiliz Funtzio Publikoko Zuzendaritzak egindako txosten bat.
2. Herritarrak Hartzeko eta Administrazioa Berritzeko eta Hobetzeko Zuzendaritzaren txosten bat, apirilaren 9ko 188/2013 Dekretuak, Herri Administrazio eta Justizia Sailaren egitura organikoa eta funtzionala ezartzekoak, 18.c) artikuluan xedatzen duenarekin bat.
3. EMAKUNDE Emakumearen Euskal Erakundearen txosten bat, otsailaren 18ko 4/2005 Legeak, emakumeen eta gizonen berdintasunerakoak, 19-22. artikuluetan xedatzen duenarekin bat.
4. Herri Administrazioetan Euskara Normalizatzeko Zuzendaritzaren txosten bat, azaltzen duena zer-nolako eragina duten xedapen orokorrek euskararen erabileraren normalizazioan eta aztertzen duena ea hizkuntza-gaietan indarrean dagoen araudiaren araberakoak diren, azaroaren 6ko 233/2012 Dekretuak, xedapen orokorrak egiteko prozeduran euskararen erabileraren normalizazioaren ikuspegia txertatzeko araubidea ezartzen duenak, 2. artikuluan xedatzen duenarekin bat.
5. Datuak Babesteko Euskal Bulegoaren txosten bat, Bulegoko zuzendariak 2005eko azaroaren 28an onartutako ebazpeneko 5.3.b) artikuluarekin bat.   
6. Kontrol Ekonomikoko Bulegoak ekonomia eta araugintza kontrolatzeko egindako txosten bat, hauek xedatzen dutenarekin bat: ekainaren 30eko 14/1994 Legeak, Euskal Autonomia Elkarteko ekonomia-kontrolari eta kontabilitateari buruzkoak, III. tituluko III. kapituluan; urriaren 31ko 464/1995 Dekretuak, Euskal Autonomia Elkarteko Administrazio Publikoaren barneko ekonomiaren kontrola eta kontabilitatea garatzen dituenak; eta apirilaren 9ko 192/2013 Dekretuak, Ogasun eta Finantza Sailaren egitura organiko eta funtzionala ezartzekoak, 4.a) artikuluan.
7. Lan Harremanen Kontseiluaren txosten bat, otsailaren 23ko 4/2012 Legeak, Lan Harremanen Kontseiluari buruzkoak, 3.b) artikuluan xedatzen duenarekin bat, aurreko ekitaldietan onartutakoen jarraipena baita.
8. Euskal Kooperatiben Goren Kontseiluaren txosten bat, ekainaren 24ko 4/1993 Legeak, Euskadiko kooperatibenak, 145. artikuluan xedatzen duenarekin bat.
9. Euskadiko Ekonomia eta Gizarte Arazoetarako Batzordearen txosten bat, maiatzaren 17ko 8/2012 Legeak, Euskadiko Ekonomia eta Gizarte Arazoetarako Batzordearenak, 3.1.b) artikuluan proposatzen duenarekin bat, artikuluak kanpoan uzten baititu Lan Harremanen Kontseiluari adskribatutako gaiak.
10. Funtzio Publikoaren Euskal Kontseiluaren txosten bat, uztailaren 6ko 6/1989 Legeak, euskal funtzio publikoari buruzkoak, 8. artikuluan xedatzen duenarekin bat.  
11. Euskadiko Aholku Batzorde Juridikoaren irizpen bat, azaroaren 24ko 9/2004 Legeko 3.1.d) artikuluarekin bat.
Eusko Jaurlaritzako sailei kontsulta egingo zaie, eta haiek zuzenbide pribatuko beren erakunde publikoei eta legearen eraginaren peko sektore publikoko gainerako erakundeei helaraziko diete informazioa, egoki deritzeten alegazioak aurkez ditzaten lege-proiektuaren aurka.
Kontuan izanik legeak zer-nolako esparru garrantzitsuan duen eragina, foru-erakundeek, EUDELek eta legearen aplikazio-eremuaren barruko gainerako administrazio publikoek ere parte hartzeko eta haiei kontsulta egiteko izapide bat egingo da, legea egiteko prozeduran parte har dezaten. Era berean, Euskal Autonomia Erkidegoko enplegu publikoan ordezkaritza duten erakunde eta sindikatuek egoki deritzeten ekarpenak egin ahal izango dituzte arau-proiektua bideratzen denean, uztailaren 6ko 6/1989 Legeak, euskal funtzio publikoari buruzkoak, VI. tituluan xedatzen duenarekin bat.
Bestalde, ez da nahitaezkoa jendaurreko informazio-izapidea egitea, arau-proiektuak ez duelako eraginik herritarrengan oro har, eta ez da beharrezkoa Europar Batasunaren aurrean inolako izapiderik egitea ere.
Arau-proiektua tramitatutakoan, Jaurlaritzaren Kontseiluak onartu aurretik, prozedura osoari buruzko oroitidazki labur bat egingo da, aurrekariak eta egindako izapideak azaltzeko, 8/2003 Legeko 10.2. artikuluarekin bat.
Araua ele bitan idazteko metodoa
Azaroaren 24ko 10/1982 Legeak, euskararen erabilera normalizatzeko oinarrizkoak, 8.1. artikuluan xedatzen duena betetzeko sistema izango da Herri Arduralaritzaren Euskal Erakundeko Itzultzaile Zerbitzu Ofizialaren itzulpena.   
Abenduaren 22ko 8/2003 Legeak ezartzen du arauari xedapen orokorrak egiteko prozedura.
Agindu honek hasi duen prozedurak ezinbestekoa du erabaki formal bat hartzea hasieratik araua egitearen egokitasunari buruz, baina erabakiak ez luke izan beharko betebehar formal hutsa, arauaren beharrari eta bideragarritasunari buruzko hausnarketa ere baizik.
Aipatutako legeko 4. artikuluak dioenez, lege-proiektuak egiteko prozedura hasten da gaiaren arabera eskumena duen saileko sailburuaren agindu bidez. Gainera, prozedura hasteko aginduaren eskakizunak eta gutxieneko edukia ezartzen ditu aipatutako artikuluak.  
Adierazitako guztia kontuan izanik, ekainaren 30eko 7/1981 Legeak, Jaurlaritzari buruzkoak,  26.8 artikuluan eta abenduaren 22ko 8/2003 Legeak, xedapen orokorrak egiteko prozedurarenak, 4. eta 5. artikuluetan xedatzen dutenarekin bat, honako hau
EBAZTEN DUT:
Lehena. Prozedura hastea
Euskadiko enplegu publikoaren lege-proiektua egiteko prozedura has dadin agintzea, agindu honek finkatzen dituen helburu eta irizpideak kontuan izanik. 
Bigarrena. Tramitazio-organoa izendatzea
Funtzio Publikoko Zuzendaritza izendatzea legegintza-prozedura hau tramitatzeko organo arduradun.   
Hirugarrena. Aginduaren berri ematea Legesarea lankidetza-gunean
Legesarea lankidetza-gunean agindu honen berri ematea, Jaurlaritzaren Kontseiluaren 2010eko abenduaren 28ko Erabakiak, legeak eta xedapen orokorrak tramitatzeko jarraibideak onartzeko denak, xedatzen duenarekin bat.
Laugarrena. Prozedura
Kontsultak egitea eta egin nahi den arauaren edukiaren eta xedearen araberako testu egoki bat idazteko beharrezko ikerketa eta txostenak eskatzea.             
Gasteizen, 2014ko maiatzaren 14an
Herri Administrazio eta Justiziako sailburua

